
Nus ingrazchain
da cour a tuot las persunas chi’ns sun stattas dastrusch ed ans han accumpagnats pro’l cumgià
da nossa chara mamma, söra e nona

Beatrice Pult-Menzel
6 schner 1923 – 3 marz 2013

Nus eschan commoss da las numerusas condolentschas in scrit ed a bocca, da las fluors e
da las generusas donaziuns per la Società da promoziun da la Scoula da Musica Engiadina
Bassa/ValMüstair.Grond plaschair ans ha fat cha amis e vaschins han tut cumgià daBeatrice
in sia prüvada stüva ingio ch’ella tadlaiva musica di per di. Impustüt ingrazchaina a sar
ravarenda Jon Janett per il pled funeber degn e commovent, accumpagnà cun fin sen
musical da l’organista Leta Mosca. Nus eschan grats e arcugnuschaints per ils buns servez-
zans cha duonna Rosina Schmidt ha prestà dürant blers ons e per la pisserusa chüra da
l’Ospidal d’Engiadina Bassa e da la Chüra Lischana. Ün grazcha fich eir a sar Arnold
Ausserhofer chi tilla ha accumpagnada vers seis pos etern.

Pasqual/Cuoira, Pasqua 2013 Las famiglias in led

■ INSTANZA DA RECURS

2012: Vegnì inoltrà
20 reclamaziuns

(anr) L’onn passà èn vegnids inoltrads 20
recurs a l’Instanza independenta da radio
e televisiun (UBI). En tut èn gist tants
recurs vegnids liquidads.Tar quatter han
ins constatà ina violaziun da la conces-
siun. Igl è ì per pudair furmar libramain
sia opiniun e la protecziun da la giuven-
tetgna.

18 recurs han pertutgà emissiuns da
televisiun e dus talas da radio. Ils pli blers
recurs èn vegnids drizzads cunter emis-
siuns da la televisiun da la Svizra tude-
stga. Tuttas han tangà emissiuns d’infur-
maziun. Ins ha fatg valair che quellas na
sajan betg stadas objectivas.

L’Instanza da recurs independenta
da radio e televisiun è ina cumissiun
extraparlamentara e consista da nov
commembers. Ella decida – a basa da
recurs inoltrads – schebain ils emetturs
hajan violà la concessiun. La procedura
è gratuita. L’Instanza rapporta onn per
onn al cussegl federal – era per ru-
mantsch.

50 onns revista «Vischnanca svizra»
Sigisbert Lutz dat in sguard en l’istorgia

■ (anr/gc) La «Vischnanca svizra» –
l’organ da l’Associaziun da las vi-
schnancas svizras – cumpara en sia 50.
annada e gist er en la 500. ediziun. Per
il giubileum da quest organ da publica-
ziun lascha Sigisbert Lutz, vischin da
Medel, passar cumpetentamain revista
l’istorgia da la «Vischnanca svizra»
ch’el taxescha sco «fundaziun cura-
schusa per il dretg mument». Sigisbert
Lutz è stà na main che 32 onns – da
1975–2007 – en servetsch da quella asso-
ciaziun da vischnancas: l’emprim sco re-
dactur da l’organ, suenter sco secretari ge-
neral ed alur sco directur – e quai cun bler
engaschi e gronda cumpetenza. Da
1989–1995 è dal reminent cuss. naz.Toni
Cantieni, Lai, stà president da l’Associa-
ziun da las vischnancas svizras. Parsura e
secretari èn dus Rumantschs zunt enga-
schads, che sa chapivan fitg bain ed han
collavurà exemplaricamain.

La «Vischnanca svizra» – ella cumpara
en 4500 exemplars – è il portavusch da las
vischnancas e che presta era servetschs
strategics cun l’intenziun da rinforzar lur
cumpetenza e prestaziun. Sper la politica
da l’associaziun era plinavant la part tecni-
ca dumandada e necessaria per la finan-
ziaziun. Tenor Sigisbert Lutz è quai mix
da tematicas spezialas, politica ed infur-
maziun per l’associaziun la raschun per
propi dal success da quella revista.

A l’entschatta stevan temas politics ed
infurmaziun da l’associaziun en il center.
Cun l’ir dal temp èn contribuziuns – sper

en tudestg era per franzos, talian e ru-
mantsch – davart temas spezials daventa-
das adinapli impurtantas. La revistamun-
tia in liom tranter l’associaziun e las vi-
schnancas-commembras. Sigisbert Lutz è
perquai adina stà persvadì che l’associa-
ziuunda vischnancas dovria la revista «Vi-
schnanca svizra». Ses titel cumpara dal re-
minent sin la front ed è en tuttas quatter
linguas naziunalas.

En discurs cun Martin Gabriel –
scrivant da la citad da Glion

En la sparta «Il chanzlist communal» dal
numer giubilar vegn il scrivant (el teidla
pli bugen il plaid: scarvon) da la citad da
Glion, Martin Gabriel, a pled en ina in-
tervista, intitulada: «Jau lavur gugent cun
s’orientar vers schliaziuns.» El, ch’è stà en-
gaschà plirs onns sco redactur regiunal dal
Radio Rumantsch en Surselva, è daventà
2006 scrivant da la citad daGlion.Quella
– cun ses 2500 abitants – stat gist avant la
fusiun da 13 vischnancas dal conturn a la
vischnanca da Glion.

Sin la dumonda a Martin Gabriel:
Quant gronda che sia influenza saja sin
l’executiva, respunda el cler: «Il scrivant
cusseglia ed il cussegl da la citad decida.»
– Sco la pli gronda sfida numna il scarvon
da Glion la refurma territoriala, nua che
temas sco fusiuns da vischnancas e la gu-
livaziun da finanzas sajan detg spinus e
difficils, oravant tut en regiuns munta-
gnardas cun per part vischnancas pi-
tschnas.

Event da «trampolin» GR –
regiun attractiva, patruns attractivs

■ (cp) Ils 19 d’avrigl ha lieu l’event da
«trampolin» GR 2013, in’occurrenza da
carriera extraordinaria per studentas
e students sco er per interpresas.Cun
agid da lavuratoris decentrals che sa chat-
tan tar las interpresas sezzas sco er cun
agid da stans d’infurmaziun centrals aug-
mentan las interpresas dal chantun Gri-
schun tar las studentas e tar ils students
lur reputaziun sco patrunas attractivas.
Las studentas ed ils students che sa par-
ticipeschan a l’event profiteschan d’in-
furmaziuns davart praticums, davart la-
vurs da bachelor u da master, davart pro-
grams per persunas en scolaziun sco er
davart plazzas d’access.

Cumbat per persunal
spezialisà e da cader

Pervia da l’academisaziun actuala tar
l’occupaziun da las plazzas sco er pervia
da la midada demografica resulta tar las
interpresas in cumbat pli e pli dir per per-

sunal spezialisà e da cader cun las quali-
ficaziuns necessarias. Da quest cumbat
sto mintga interpresa s’occupar baud u
tard. Tgi che ignorescha questa midada,
vegn surpassà da la concurrenza.

Per quest motiv han l’uffizi per econo-
mia e turissem, l’uffizi per la furmaziun
media-superiura sco er la scola auta da
tecnica ed economia (Sate) a Cuira in-
cumbensà gia per l’otgavla giada la toge-
ther SA d’organisar l’event da «trampo-
lin». Quest event, che vegn cofinanzià da
laBancaChantunalaGrischuna sco spon-
sura principala, pussibilitescha a las inter-
presas da sa francar sco patrunas attracti-
vas en ils chaus da las studentas e dals stu-
dents sco er da las absolventas e dals ab-
solvents dadifferents studis da scolas autas
professiunalas ed universitaras.

Las suandantas 11 interpresas sa par-
ticipeschan a l’event da «trampolin» GR
2013:
Academia Raetica

Ems-Chemie SA
Georg Fischer Kunststoffarmaturen SA
Banca Chantunala Grischuna
Gritec SA
Hamilton Medical SA
Inventx SA
Trumpf Grüsch SA
VZ VermögensZentrum SA
Wenzel Metromec SA
Wittenstein SA

Contacts pli profunds
tras la lavur cuminaivla

En il center dals events da «trampolin» stat
la lavur cuminaivla en lavuratoris, nua che
las interpresas preschentan ina sfida actua-
la da lur lavur quotidiana ad ina gruppa da
studentas e students. Ensemen vegnan lura
elavuradas propostas da soluziun innovati-
vas. Las studentas ed ils students pon
uschia dar in sguard unic davos las culissas
d’ina interpresa. Pli tard, als stans d’infur-
maziun, pon las interpresas mussar en

in’atmosfera lucca lur perspectivas da car-
riera per las studentas ed ils students e sta-
bilir contacts persunals e duraivels cun la-
vurantas e lavurants pussaivels.

Ins po anc
s’annunziar

L’event da «trampolin» GR è in
da totalmain set events da «tram-
polin» en Svizra ed ha lieu ven-
derdi, ils 19 d’avrigl 2013 en il
B12 caffè & bar a Cuira. Studen-
tas e students interessads pon anc
s’annunziar per l’event da «tram-
polin» fin dumengia, ils 7 d’avrigl
2013. Ulteriuras infurmaziuns
sco er las pussaivladads d’annun-
zia chattan ins sin www.sprung-
brett-events.ch

